Коми Республикаса Веськӧдлан котыр вӧзйис, кыдзи позьӧ водзӧ уджӧдны «Сыктывкарса чипан видзан фабрика» ИКК.
Та йылысь юӧртіс Коми Республикаса Юралысьӧс вежысь Александр Буров. Сійӧ пасйис, мый тайӧ мераясӧ вуджӧм йылысь решение вӧлі примитӧма чипан видзан фабрика кутысь дорӧ некымынысь шыӧдчылӧм бӧрын, медым сійӧ ас кежысь бырӧдіс энергияӧн могмӧдысьяс водзын уджйӧзсӧ да ладмӧдіс предприятиелысь бур удж.
Александр Буров юӧртіс, мый Республикаса Веськӧдлан котыр вӧзйис ньӧбны кутысьлысь 150 сюрс гӧгӧр чипан да сетны выльмӧдӧм чипан видзанінъясӧ кӧртымӧ сэтшӧм организациялы, кодӧс лӧсьӧдас Коми Республикаса инвестиция балаяслы отсӧг сетан канму фонд.
«Ми кутам лача медшӧр кредиторлӧн - Сбербанклӧн отсӧг вылӧ, коді перъяс залог улысь ньӧбӧм пӧткасӧ. Сьӧмкудса сьӧм лоас веськӧдӧма уджйӧз бырӧдӧм вылӧ да производство ладмӧдӧм вылӧ. Предприятие кутас уджавны сэтчӧдз, кытчӧдз оз ло инвестор, коді дась лоас ньӧбны тайӧс. Республикаса Веськӧдлан котыр тадзи кӧсйӧ кутны чипан юр лыдсӧ, оз кӧсйы, медым уджалан вынъяс пӧрисны важ кӧртӧ да оз кӧсйы, медым фабрикаса уджалысьяс – 268 морт колисны уджтӧг, а матысса посёлокын олысьяс – шоныдтӧг да ватӧг, мыйӧн фабрика могмӧдӧ матігӧгӧрсӧ», - пасйис А. Буров.
 Коми Республикаса Юралысьӧс вежысь тӧдчӧдіс, мый предприятиеӧн кужтӧг веськӧдлӧм понда ӧні чипан видзан фабрикаын абу дасьтӧма пӧткалы кӧрым запас да сыӧ содтӧдъяс. Арбитражнӧй ёрд лӧсьӧдӧма предприятиеын видзӧдан процедура. Вермас сувтны ставнас производствоыс. Чипан видзан фабрикаӧ кӧ дугдасны сетны биару да электроэнергия, вермасны лоны неминучаяс, мый вӧсна пӧткаыс кувсяс, а вӧчӧмторйыс тшыкас. А та понда вермас ыпнитны эпидемия висьӧм.

